
Sinpakasian mas kakalang tu taiklas

tandusa a Bukun mas tama mai-aupa sian ludun tu namaitala, masa
cihainasbat naia a sian danum tu nasakut hai, aupa usaduan a saia mas
madanghasdanghas tu kakalang at pan-utung samantuk, itang-iku a tama
tupa tu: pan-utung tu? Antalam a Bukun tu: uka! kaaz usaduan mas tasa
madanghasdanghas tu kakalang. tusuu a tama tu: sinidangkaz mas Bunun tu
Ismamangan, masamu matushung mas kakalangtan, latuzaik tu natai-azainas
mas saitan tu hansiap, haitu natahuanangkuas mas ingadahcia isnanava tu
taiklas siin sinpakadahvi.

Inmanuun a kakalangan mais laningavan hai, nii saia taimakuaun, aupa
nau a saia tu katngangadah danum minghumis, anamahtu a saia masvalavala
minghumis, anamahtu a saia makinnauaznauaz tal-ia, haitu sadu a saia tu
supah a mininghumis cis-uni tu laning-avan at miahdidaingaz, mataz. paha,
masalpu a isaicia is-aang at miliskin tu namindangazik mas iskakaupa
taikisian dalah tu mininghumis, mapis-uka mas inihdian. asa amin a kadan
bunun tu dangian mas maupacia tu iniliskinan, cis-uni mas isuu tu
ailuluskunan ashailian, cis-uni mas isuu tu tastu-asang anbusul; cis-uni mas

Isuu tu tastulumah macintamasaz, silili mas itu kakalang tu sinkuzakuza.

Saduangta mas kakalangtan , masa kamangmangun a saia mas ivut
kalat hai, nii tu cinpising, nii tu macisbai, nii tu cis-uni tu madahpa at
panpanu, matukalingis sisasaa, at dungzavin savai. Maupacia amin katan
bunun tu, anatupa tu mapalungkaduuas mas makua tu inihdian; anatupa tu
sikasmaaz isuu a kaidahpaan, asa tu malsasaa, kakaa tu panbubuu, at
nadungzav savai, minsia a sinkuzakuza, mintanglav a iniliskinan.

Haal itukakalanga lutbu kalidanghasun mas ivut; haal isaicia iku
intaupluhan mas ivut, haitu haiap a saia tu daingianik amin mas iskukusia,
sian inaak dusa tu halcis-ima. paha maku-uni a saia mas halcis-imacia
minbaas, mapinvai mas ivutcia. katan bunun mais mapalungkaduu mas
iskaupakaupa tu cinghuzaun hai, asa amin tu maupacia miliskin, miliskin tu,
Isabin sinsaiv dihanin a pimita iskukusia i, ungat namaku-uni mas saicia
mapinsia mas imita tu aikas-angan, kakaa tu matutaimang, masamu amin
macicitmang.

Mapakasian a Bunun mas kakalangcin masnava mas mailangna tu
Makua minbunun. asa katan Bunun tu maldidiip mas saitan tu hansiap,

musasu masamu mapatz mas kakalang.

